
BIH KAO PRAVNA DRŽAVA – POLITIKA, DRŽAVA I USTAV 
1.1. UVOD 
Bosna i Hercegovina je po svom državnom uređenju jedinstvena u svijetu. Njeno uređenje republičkog je 
karaktera, iako BiH ne funkcioniše niti se definiše kao republika zbog složenosti jedinica na koje se dijeli 
(entiteti i kantoni). Nezavisnost je stekla 1. marta 1992., nakon što se referendumom o nezavisnosti 
odvojila od SFRJ, iz koje su prethodno istupile Slovenija, Hrvatska i Makedonija. Vlada se po trenutnom 
ustavu počela sastavljati od 14. decembra 1995. godine nakon potpisivanja Daytonskog mirovnog 
sporazuma, koji je zaustavio rat. Glavni grad države je Sarajevo. 
KAKVU DRŽAVU TREBAMO 
Kao suverena, neovisna i teritorijalno nedjeljiva država Bosna i Hercegovina treba se izgrađivati kao 
moderno-demokratska, pravna, sekularna i socijalna država. 
Kao demokratska država Bosna i Hercegovina treba razvijati pluralizam, ali mi taj pluralizam ne 
reduciramo na formalno višestranačje. Pluralizaciju bh. društva vidimo znatno šire i u smislu razvitka 
civilnog društva, njegovih asocijacija, organizacija i koordiniranih aktivnosti što vode javnom dobru, dobru 
za sve. 
Kao pravna država Bosna i Hercegovina mora izgrađivati pravnu kulturu – kao civilizacijsku praksu – kako 
institucija vlasti, tako i građanskih vrijednosnih orijentacija. Država u kojoj će vladavina zakona i jednakost 
svih ljudi biti neupitna vrijednost i sastavni dio svakodnevnih navika i ponašanja ne samo vlasti, nego i 
svih društvenih ustanova i kao i svih građana u njihovim međusobnim odnosima. 
Sukladno modernim civilizacijskim dostignućima, Bosna i Hercegovina kao sekularna država prakticira 
iskustveno provjerenu politiku odvojenosti crkve od države te istovremeno uvažava i ozbiljuje neutralan 
odnos prema bilo kojoj ideologiji ili religijskom svjetonazoru. To opredjeljenje podrazumijeva da postojeće 
vjerske zajednice, kao segmenti civilnog društva, uživaju punu slobodu, jednakopravnost i autonomiju. 
Shodno tome ne prihvatamo politiku otvorene ili tajne teokratizacije našeg društva. 
I pored svih prisila koje dolaze sa ekonomskom liberalizacijom i prokapitalističkom modernizacijom, Bosna 
i Hercegovina, kao država, treba da zagovara i provodi politiku socijalne tržišne ekonomije, a to znači 
politiku socijalne pravde koja omogućava svakom čovjeku da, sasvim neovisno o svom osobnom statusu i 



materijalnom stanju, koristi sve raspoložive resurse javnih dobara u oblasti zdravstva, naobrazbe, kulture, 
sporta i svih drugih oblika zajedničkog društvenog standarda. 

